
Exmu Sr. Deputadu, Francisco Jerónimo 

Exmus Senhores Membrus Governu 

Exmu. Senhór Sekretáriu Estadu Seguransa, Dr. Francisco Guterres, 

Exmu. Senhór Komandante-Jerál PNTL, Komisáriu Longuinhos Monteiro, 

Exma. Senhora Reprezentante Espesiál Sekretáriu-Jerál ONU, Dra. Ameerah Hak, 

Exmu Senhor Vise-Reprezentante Espesiál Sekretáriu-Jerál, Shigeru Mochida 

Exmu. Senhór Komandante Polísia  Nasoens Unidas, Superintendente Xefe, Luís Carrilho,  

Exmus Senhores Ofisiais Superiores das F-FDTL, Coronel Filomeno Paixão e Ten-Coronel 

Koliati 

Exma Senhora Komandante Distritu Likisá PNTL nian, Superintendente Natércia Martins, 

Exmus Senhores Reprezentantes Korpu Diplomátiku 

 

Ofisiais, Sarjentus no Ajentes PNTL, 

 

Ha’u nia liafuan ba dala uluk, sei hato’o ba Povu Likisá, tanba transferênsia responsabilidade 

seguransa Distritu ne’e nian, husi Polísia Nasoens Unidas, UNPOL, ba ita nia Polísia, PNTL. 

 

Polísia atu halo servisu ba Povu no nia misaun ne’ebé boot liu, mak defende Povu. Alein-de 

ne’e, sira ne’ebé iha PNTL, halo mós parte Povu, razaun tansá sira nia komportamentu tenke 

di’ak nafatin, labele halo fali buat ne’ebé bele ofende komunidade ne’ebé sira insere bá. 

 

Atu seguransa populasoens bele efetiva, importante liu-liu maka sira ne’e tenke kolabora ho 

Polísia, no haré ba polísia sira, mane ho feto sira ne’ebé hakarak dedika sira nia vida tomak 

hodi servi ba kauza públika, hanesan modelu ezemplár ida ne’ebé bele banati tuir, hodi 

nune’e ema hotu bele moris iha liberdade no seguransa laran.  

 

Tanba ne’e mak ha’u husik hela ha’u nia apelu ba maluk sira hotu ne’ebé moris no hili 

Distritu Likisá atu hela bá: imi tenke fiar metin ba PNTL, no servisu hamutuk ho nia atu 

nune’e armonia ho páz sosiál, bele sai nafatin hanesan realidade. 

 

Ha’u nia prezensa iha ne’e, ohin, iha mós signifikadu ida ke espesiál. Komandu Distritál 

PNTL nian ida ne’e, úniku iha Páis tomak laran, tanba feto ida mak komanda. 

Hahú ohin ba oin, Superintendente Natércia Martins sai hanesan responsável primeira ba 

operasoens hotu ne’ebé sei hala’o atu garante seguransa populasoens no sira nia riku-soin 

tomak iha área asaun Komandu ida ne’e nian. 

 

Sei kabe mós ba nia, komandu efetivu ba sira hotu ne’ebé koloka iha PNTL Likisá nian, no 

nia knaar prinsipál mak atu halo oinsá, ema sira ne’ebé simu orden husi nia, bele sai nafatin 

hanesan grupu ida ne’ebé unidu, disiplinadu, trabalhadór i prontu atu hala’o misoens ne’ebé 

saran ba sira. 

 

Ha’u hatene katak nia sei bele. Faktu katak nia feto ida, sei la satan netik nia atu ezerse nia 

kargu, pelu kontráriu, feto iha Timór-Leste kaer papél ne’ebé primordiál tebes.  

 

De-faktu, nia hanesan tebes duni forsa natureza ida. Alein-de knaar ne’ebé baibain feto sira 

mak halo, hanesan kuidadu oan sira i halo tan servisu uma nian sira seluk, feto sira okupa 

mós, iha sosiedade timór-nian laran, funsoens ne’ebé aas no ho importânsia boot tebetebes.   

 

Basta ita hateke ba sorin-sorin, hodi bele haré katak feto sira mak barak liuhotu, haknaar iha 

negósius prestasaun servisus ne’ebé ho inisiativa privada, hanesan komérsiu no restaurantes.  

 

No iha Estadu laran, sira tuur iha departamentus hotu-hotu: iha Governu, kaer pastas 

ministeriais balun ne’ebé importantes liu; iha Parlamentu Nasionál, persentajen deputadas 

boot tebetebes; iha majistratura; iha diresaun órgauns barabarak administrasaun públika nian; 

ho iha gabinetes oioin órgauns soberania nian, liu-liu iha asistênsias ezekutivas i asesorias 

ne’ebé indispensáveis. 

 

Ho mós iha F-FDTL, ne’ebé feto barak tan mak hili karreiras kaer kilat, i iha PNTL, feto 

652, mak tama iha kategorias ofisiais, sarjentus no ajentes, ne’ebé reprezenta 18% totál 

efetivus, hanesan persentajen Polísias sira nian ida mós, ne’ebé boot liuhotu iha mundu 

tomak.   

 

Bosok an-rasik, sira ne’ebé hanoin katak feto sira mak elu ka ligasaun ne’ebé fraku liuhotu 

iha ita nia Polísia; pelu kontráriu, sira sempre hamrík iha oin, hodi hala’o funsoens 

administrativas no mós operasionais. Sira hatudu ona katak sira  mós kompetentes no 

disiplinadas hanesan sira nia kamaradas mane sira, no iha kbiit atu hala’o funsoens ne’ebé 

hanesan mós mane sira nian.  

 

Feto hanesan mós referênsia ketak ida iha ita nia Pátria nia Istória. Se la iha esforsu, 

dedikasaun, korajen no espíritu sakrifísiu feto timór-oan tomak nian, mak  Rezistênsia 

armada hasoru okupante, durante luta ba libertasaun, ne’ebé ita halo iha tinan ruanulu-resin 

laran, bele la hetan êzitu.   

 

Feto barak tebes mak fó sira nia vida tomak ba kauza Independênsia Timór-Leste nian, 

barak mak térus boot hasoru sakrifísius barabarak, hanesan tortura, hamlaha no lakon sira 

nia maluk-rasik.  

 

Tanba ne’e mak ha’u hakarak prezente iha serimónia ida ne’e, atu ho laran tomak presta ha’u 

nia omenajen ba feto timór-oan sira hotu. Ha’u fiar katak Superintendente Natércia Martins, 

ne’ebé agora simu funsoens ho prestíjiu boot, sei hatene, liuhusi nia asaun komandu, foti aas 

no hakbiit liután kontributu feto nian, hodi kaer rasik destinus ita nia nasaun soberana no 

indepentende ne’e nian.  

 

Ofisiais, Sarjentus no Ajentes PNTL, 

 

Ha’u husu ba imi hotu atu prontu no firme nafatin hodi kumpri misoens ne’ebé oras ne’e fó 

ba imi. 

 

Ita harí daudaun Polísia ida ke profisionál no bele garante, ho nia an-rasik, seguransa ba 

populasoens no integridade i prezervasaun Estadu de-direitu demokrátiku. 

 

Polísia ho kadeia komandu ida ke define klaru, ne’ebé iha kada eskalaun komandu, kompete 

lós de’it ba idaidak nia Komandante responsabilidade atu foti desizoens, ne’ebé efetivu 

tomak iha nia okos, iha devér atu atu obedese prontamente. 

 

Ne’ebé, tenke respeita maka’as nafatin ierarkia, labele husik kualkér elementu PNTL nian ida, 

la haré ba nia postu, atu halo kontra fali, no sempre reporta diretamente ba de’it 

Komandante ne’ebé nia depende bá. 

Ne’ebé, disiplina mak nia mote prinsipál, tanba polísia sira hotu labele sés-an husi obrigasaun 

atu kumpri lailais kedas i labele iha rezistênsia, ba ordens no regulamentus tomak mai husi 

kadeia komandu, tanba bele hetan aplikasaun medidas disiplinares ne’ebé maka’as tebetebes.  

 

Se prinsípius tolu ne’e, kadeia komandu, ierarkia no disiplina, efetivu tomak respeita tebes 

duni, de-serteza ita sei iha PNTL ida ke efikáz no efisiente, bele hala’o ho profisionalizmu no 

kompetênsia misoens hotu-hotu ne’ebé sei hasoru ba oin, i, se hanesan ne’e, sei sai tebes 

duni motivu orgulhu ba timór-oan tomak. 

 

Ba maluk sira hotu ne’ebé hala’o servisu iha Komandu Distritál Likisá PNTL nian, ha’u 

hato’o ha’u nia votus de-maiores êzitus profisionais no pesoais, hodi hein husi imi hotu, buat 

ne’ebé komunidade tomak iha ne’e mós hakarak tebetebes, katak, imi bele garante dame no 

moris-hakmatek iha área hotu  ne’ebé iha imi nia responsabilidade tomak.  

 

Ikus mai, kona-ba lian-menon sira husi Komandante-Jerál, Dr. Longuinhos, loos duni, se 

Estadu la tau matan ba dezenvolvimentu, tantu iha pesoál no hanesan ba fasilidades no 

ekipamentus, forsas seguransa sei la iha kbiit atu kumpri nia misaun. 

 

Husu ba membrus PNTL tomak atu tau iha imi nia neon, katak PNTL nia imajen no susesu 

depende de’it ba imi rasik. 

 

Atu remata, ha’u agradese ba Sra. Ameerah Hak, nu’udár Reprezentante Espesiál Sek-Jerál 

ONU nian, ba Superintendente Xefe, Luis Carrilho, ba UNPOL tomak ne’ebé ajuda ita atu 

hadi’a ita nia Polísia no nune’e aumenta Estadu no komunidades nia konfiansa ba PNTL. 

 

Obrigadu barak! 

 

Kay Rala Xanana Gusmão 

7 Setembru 2010  


